
            Apríl
Fundur með frambjóðendum um landbúnað – Staðarflöt í Hrútafirði
Mánudaginn 30. apríl kl. 20.30 verður opinn fundur um landbúnaðarmál á vegum Bændasamtaka Íslands að Staðarflöt í Hrútafirði. Þar munu bændur og frambjóðendur til alþingis skiptast á skoðunum.  

Búnaðarsamtök Vesturlands hyggjast bjóða upp á hópferð á fundinn ef áhugi er fyrir hendi. Lagt yrði af stað frá  Borgarnesi kl. 19.00 og stoppað  á leiðinni fyrir þá sem vilja slást í hópinn. 
Rúta verður einnig úr Dölunum og af Snæfellsnesi ef nægur áhugi er fyrir hendi.

Við hvetjum bændur til að fjölmenna á fundinn.

Skráning er á skrifstofu BV í síma 437 1215 fram til hádegis mánudaginn 30. apríl eða í tölvupósti bv@bondi.is
Bændamarkaðir
Áhugasamir framleiðendur stefna að því að halda bændamarkað á Hvanneyri í sumar með svipuðu sniði og Bændamarkaður BV var í fyrra. Bændamarkaður er ætlaður þeim sem ala, rækta, tína, baka eða á einhvern hátt framleiða gæðavörur heima á býli. Þarna er kjörið tækifæri fyrir framleiðendur í sveitum landsins að koma með sína gæðavörur og selja milliliðalaust til neytenda. Skoða þarf í tilfelli hvers framleiðanda fyrir sig, hvort hann uppfylli þær kröfur sem heilbrigðiseftirlitið gerir til framleiðenda á slíkum markaði. 

Bændamarkaðir BV gengu vel í fyrra og var aðsóknin góð. Neytendur virtust kunna vel að meta það að geta keypt vörur beint af framleiðendum. Skemmtileg stemning skapaðist og allir virtust finna eitthvað við sitt hæfi.

Dæmi um vörur sem eiga heima á slíkum markaði (ekki tæmandi listi):

Fiskur (ferskur eða reyktur), hákarl, harðfiskur, ber, jurtir, ábrystir, unnar kjötvörur, grænmeti, ávextir, grænmetisplöntur, sumarblóm, tré og runnar, bakkelsi og margt, margt fleira.

Framleiðendur sem hafa áhuga á að taka þátt í slíkum markaði eru hvattir til að hafa samband við Sigríði sem allra fyrst í síma 437-1215 eða senda tölvupóst á netfangið sjo@bondi.is .

Lokræsagerð
Áhugi hefur vaknað aftur á plógræsagerð á svæðinu. Nýverið var grafið niður á rúmlega 40 ára gömul plógræsi á Hvanneyri sem reyndust í fullkomnu lagi og vakti það upp áhuga á því að endurnýja kynnin við þessa framræslutækni.

Nánari upplýsingar gefur Sigurður Jarlsson í síma 456-3773 / 892-0631.
Brunavarnarkerfi til sýnis – minnum á opið hús

Brunavarnarkerfið sem sett var upp á Glitstöðum er til óformlegrar prófunar og hefur a.m.k. ekki gefið falskt boð ennþá. Áhugamenn um brunavarnir í búfjárhúsum eru einnig hvattir til að hafa samband við Guðmund, en við getum útvegað bunavarnarkerfi af þessari gerð frá þessum framleiðenda eða öðrum.

Fimmtudaginn 3. maí kl 12-14 verður til sýnis brunavarnarkerfið á Glitstöðum Norðurárdal, þá verður brunavarnarátak BV einnig kynnt. Á staðnum verður Kjell Tore Wanvik frá Drengen AS í Noregi sem framleiðir eina gerð þessara kerfa.
Gæðahandbók í sauðfjárrækt
Þeir bændur sem ekki voru  með Gæðahandbók rétt útfyllta þegar búfjáreftirlitsmenn voru í vorskoðun eru minntir á að koma með hana á skrifstofu BV innan tilskilins frests svo ekki sé hætta á að búið falli úr gæðastýringu.

Athugið að ekki verður haft frekar samband út af Gæðahandbókinni í vor og skýrslur verða sendar til BÍ þegar tiltekinn frestur á skilum er liðinn.

Dauðfædd lömb og líflítil
Fagráð í sauðfjárrækt hefur ákveðið að halda áfram rannsókn á hvað valdi því að lömb fæðist nýdauð, veik eða líflítil og deyja á fyrsta eða öðrum sólarhring, en eitthvað hefur borið á þessu undanfarin ár. Í fyrravor var sambærilegt verkefni í gangi en því miður skiluðu sér færri lömb til krufningar en búist var við miðað við umfjöllun bænda um umfang þessa vandamáls. 
Sigurður Sigurðarson dýralæknir hjá Landbúnaðarstofnun, áður á Keldum hefur tekið að sér að sinna þessu verkefni í vor og þurfa þeir sem vilja láta athuga slík lömb að hafa samband við hann í síma og svara spurningum um vandamálið. 
Lömbunum þarf að koma í kælingu sem fyrst til að hindra rotnun og tryggja árangur. Nota má ís eða snjó í fremur litlum lokuðum pokum eða leggja hjá hverju lambi 1-2 litlar plastflöskur  með frosnu vatni. Bændur þurfa að koma lambshræjum í kælingu strax, merkja þau vel og flytja við fyrsta tækifæri á fyrirfram ákveðna staði á Vesturlandi (Borgarnes og Búðardal) að höfðu samráði við Sigurð Sigurðarson sem sér um framhaldið og héraðsdýralækna sem einnig eru með í ráðum. 
Mikilvægt er í öllum tilfellum að ná hildum til rannsóknar og kæla allt strax. Ef rannsókn fer ekki fram innan við viku eftir burð við góða kælingu verður að frysta hræin. Mikilvægt er að ná sem flestum lömbum til rannsóknar til að fá marktækar niðurstöður. 
Þess er vænst að sé þetta vandamál til staðar verði þátttaka bænda góð. Annað svo sem fósturlát, lömb dauð fyrir nokkru og farin að rotna, sem útheimta sýklarannsókn og lömb sem fæðast eðlileg en veikjast 2-3ja daga eða eldri, ætti að senda beint að Keldum til rannsóknar eins og áður. 
Þeim sem vilja taka þátt í verkefninu er bent á að hafa samband við Sigurð Sigurðarson í síma 
892-1644 og/eða með tölvupósti á netfangið sigsig@hi.is eða sigsig@lbs.is (best er að hringja og/eða senda póst á bæði póstföngin).

